
ҚИЗИЛҚУМ ЧЎЛИ, ҚУЛЖУҚТОВ ТИЗМАСИНИНГ 

ТУРИСТИК ИМКОНИЯТЛАРИ 

Ҳалимова Г.С. 

БухДУ, Экология ва география кафедраси 

катта ўқитувчиси, география фанлари 

фалсафа доктори 

Бабакулова Ш.С. 

БухДУ магистранти 

Аннотация. Ушбу мақола Қизилқум чўлининг жанубида жойлашган Қулжуқтов 

тизмасининг туристик имкониятларига бағишланади. Мақолада мазкур ҳудуднинг 

сайёҳларни ўзига жалб этиши мумкин бўлган жозибадор табиати ҳақида сўз боради.  

Калит сўзлар: Қизилқум чўли, Қулжуқтов тизмаси, Қизилқум чўл станцияси, 

Тошбулоқ қудуғи, ўркачсимон”  сарғиш гилли қирлар, Чуруқ қишлоғи. 

Аннотация. Данная статья посвящена туристическим возможностям хребта 

Кулюктов, расположенного на юге пустыни Кызылкум. В статье говорится о 

привлекательной природе этой местности, способной привлечь туристов 

Ключевые слова: пустыня Кызылкум, хребет Кулжуктов, пустынная станция 

Кызылкум, колодец Ташбулок, серповидные холмы из желтой глины, село Чурук. 

Abstract. This article is devoted to the touristic possibilities of the Kuljuktov ridge, 

located in the south of the Kyzylkum desert. The article talks about the attractive nature of this 

area that can attract tourists. 

Key words: Kyzylkum desert, Kuljuktov ridge, Kyzylkum desert station, Tashbulok 

well, sickle-shaped yellow clay hills, Churuq village 

Инсоннинг ҳаёт тарзи  уч нарса билан бахтли кўриниш олади: 

муҳаббат, қизиқарли  касб, саёҳат  қилиш  учун имконият, деган эди, 

Иван Бунин. Ҳақиқатан ҳам, саёҳат ҳордиқ чиқаришнинг энг мароқли, 

қизиқарли ҳамда энг қиммат  тури ҳисобланади. Айни пайтда 

туризмдан келаётган даромадлар нефт ва автомобил саноати билан 

рақобатлашаётгани фикримиз исботидир. Яъни туризм 

имкониятлари мавжуд мамлакатларда иқтисодиётнинг кўплаб 

тармоқлари параллел равишда тараққий эттирилмоқда. 

Ўзбекистоннинг чўл зонасида, аниқроғи Бухоро вилоятида 

туризм бозорини ривожлантиришнинг истиқболли ҳудудларидан 

бири, Бухоро шаҳридан 140-160 км узоқликда, бепоён Қизилқум чўли 

бағрида жойлашган Қулжуқтов тизмасидир.  

Қулжуқтов тизмаси юқоридан қараганда ерга чўкиб ётган икки 

ўркачли туяни эслатади ва паст тоғлар тоифасига киради. Унинг энг 

баланд нуқталари – “ўркачлари” ғарбий қисмида 785, шарқий 

чеккасида (Бош Гужумди) 773 метр мутлақ баландликка эга. Тоғнинг 

марказий “қорин” қисмининг кенглиги 25-35 кмгача чўзилган. 

Майдони минг квадрат км атрофида. Тизма геологик жиҳатдан жуда 

мураккаб тектоник, минерологик тузилишга эга. Тоғ жинсларида 

девон ва тошкўмир даврининг қумтош, сланец, оҳактош ҳамда 

биотитли гранитлар етакчилик  қилади. Тоғ этакларида эса мезозой 

даврининг турли рангли гилли ётқизиқлари ўзига хос манзарага эга. 

Тизма ёнбағирлари эса ҳар 2-3 км масофада бир-бирига параллел 

бўлган 100 га яқин йирик сой водийлари билан қирқилган ва турли 

шаклдаги релъеф ажойиботларни ҳосил қилган.  

Қулжуқтов тизмаси учун Турон (Ўрта Осиё) типидаги чўл 

иқлимига яъни субтропик белгиларга эга кескин континентал иқлим 

хос. Кеча билан кундуз, қиш билан ёз ўртасида ҳаво ҳароратининг 

фарқланиши жуда катта. Қуёшли кунлар йил давомида 2800-3100 

соатга етади (Тошкентда 2852) Қуёш радиациясининг ялпи миқдори 

150-160 ккал атрофида. Энг совуқ январь ойи бўлиб унинг ўртача 

ойлик ҳарорати – 0,1 – 0,6°, июль ойиники эса +31,3 +31,5°га тенг. Аммо 

айрим қиш ойларида ҳарорат – 25°гача пасаяди, энг юқори ҳарорат 

эса июль ойида +46°гача кўтарилши мумкин.  

Қулжуқтов ҳудудида атмосфера ёғинларининг миқдори кам ва 

йил давомида ўта нотекис тақсимланган. Уларининг ўртача кўп 

йиллик миқдори 96-133 мм атрофида бўлиб, 35,3 фоизи қиш, 47,2; 4,0; 

13,5 фоизи тегишли равишда баҳор, ёз ва куз ойларида содир бўлади. 

Қиш ва баҳор ойларида атмосфера ёғинлари туфайли сойлар тўлиб 

оқади, баъзан тошқинлар ва улар билан боғлиқ офатлар рўй беради.  

Қулжуқтов тизмасида шамолларнинг тезлиги атрофдаги 

текисликларга нисбатан 1,5 баробар юқори. Кучли шамоллар 

аксарият баҳорда (март-апрель) кузатилади. Улар асосан шимол-

шимоли-шарқ томонидан эсади. Умуман олганда тизма ҳудуди учун 

нисбатан сернам “қора совуқли” баҳор, узоқ давом этадиган қуруқ, 

жазирама иссиқ ва ўта ёруғ булутсиз ёз, қисқа ўзгарувчан илиқ куз, 

баъзан илиқ, баъзан ўта совуқ – қаҳратон, муқим бўлмаган қиш фасли 

хосдир. Тизманинг ўсимлик қоплами, органик дунёси мазкур чўл 

иқлимий шароитига мос ҳолда қарор топган. Ўсимлик турларининг 

кўплигига кўра  Қулжуқтов тизмаси атрофидаги текисликларига 

нисбатан ажралиб туради. Ушбу ҳудудда юксак ўсимликларнинг 272 

тури рўйхатга олинган, уларнинг 59,9 фоизи Қизилқум 

эндемикларидир. [2] Тизма ҳудуди асосан чўл иқлими шароитига 

мослашган бута – чала бута ва ўтчил ўсимликлари билан қопланган. 

Фақат чорва қудуқлари атрофида гужум, хасаки тут дарахтлари 

ўстирилган холос. Ушбу ҳудудда Турон чўлларига хос бўлган ҳайвонот 

турлари: жайрон, тулки, бархан мушуги, олакўзан, эчкиэмар, 

тошбақа, катта қумсичқон, кичик қўшоёқ, толай қуёни, қизил думли 

юмронқозиқ, тўгаракбош (агама), буғма илон, қумилон ва ҳашаротлар 

кенг тарқалган. Тизма ландшафтларида уя қўядиган қушларнинг сони 

40 тур атрофида. Бу суғориладиган маданий зонага нисбатан 3-4 

баробар (134 тур)  кам. Лекин каклик, қуён, қорабовур каби қушлар 

овчилик аҳамиятига эга. Оқбовур (қуланбовур), йўрға тувалоқ (дрофа 

ёки жек), лочин, бургут, миққи  ва жўрчи каби турлар Ўзбекистон 

Қизил китобига киритилган. 

Қулжуқтов тизмаси нафақат Ўзбекистонда, балки бутун Ўрта 

Осиёнинг чўл зонасидаги яйлов-чорвачилигининг энг қадимги 

ўчоқларидан бири. Ҳозирги даврда тизманинг табиий ресурсларидан 

иқтисодиётнинг 16 соҳасида фойдаланиб келинмоқда. Булар орасида 

чорвачилик, кон-қидирув ва маъданларни қазиб олиш, овчилик 

етакчилик қилади. Бундан ташқари Чуруқ, Жинғилди, Учқудуқ, 

Оёқоғитма каби аҳоли манзилгоҳлари (ауллар) ҳамда 20 дан ортиқ 

чорва қудуқлари, қўшлар ва улар билан боғлиқ инфратузилмалар 

яратилган. Айни даврда тизма ҳудудида туялар ва ўн минг бошдан 

ортиқ эчки, қоракўл қўйлари боқилмоқда. Чуруқ қишлоғи яқинида, 

Оёқоғитма қудуғи этагида Ўзбекистон ФА Ботаника институтининг 

“Қизилқум чўл станцияси” 1959 йилдан буён фаолият кўрсатиб 

келмоқда. Мазкур илмий марказ ҳузурида 5 гектар майдонда чўл ва 

маданий ўсимликлардан иборат боғ ташкил қилинган. Юқорида қайд 

қилинган табиий-антропоген омил, шарт–шароитлар туфайли тизма 

ҳудудида ландшафтларнинг асосан олтита типи таркиб топган. Булар: 

сувайирғич-қояли, метаморфик ва магматик жинсли; пасттоғ ёнбағри, 

террасали, делювиал-пролювиал жинсли; пасттоғлар этаги ва 

оралиғидаги қумли; пасттоғлар этаги ва оралиғидаги шўрхокли; 

пасттоғлар этаги ва оралиғидаги гилли ва ниҳоят эрозион-

аккумулятив сой водийлари ландшафт типлари мавжуд. [3] Ушбу 

ландшафтлар беқиёс, нодир экотуристик имкониятларга эга. Бу ерда 

туристлар  чўл зонаси ва инсон муносабатларининг асрлар давомида 

шаклланган ва қарор топган тарихий, археологик, этнографик, диний 

мазмундаги моддий ва номоддий қадриятларидан бахраманд бўлиш 

билан бир қаторда дам олиш имкониятларига ҳам эга. Бу борада 

тизманинг жанубий ёнбағри марказий қисмида жойлашган “Чуруқ – 

Қизилқум чўл станцияси – Учқудуқ – Тошбулоқ  гранит кони” 

районида, 20 км масофада чўзилган ҳудуд, бетакрор экотуристик 

имкониятларга эга. Тоғ ёнбағри ва этагига тегишли мазкур йўлак 

Чуруқ – Жинғилди асфальт йўлининг ўнг томонида жойлашган 

бўлиб, Бухоро шаҳридан 140-160 км узоқликка эга. Ушбу ҳудуд билан 

экотуристик танишувни даставвал, нисбатан олисда жойлашган 

Тошбулоқ қўшидан бошлаш мақсадга мувофиқ. Сайёҳлар бу ерда энг 

аввало чўл зонасида жойлашган кекса Қулжуқтов тизмасининг ўзига 

хос рельеф ажойиботлари ҳамда ранг баранг ва нодир ўсимлик 

турлари билан танишадилар. Сўнгра улар паст тоғ бағрида ташкил 

қилинган, қоракўл чорвачилигига хос масканлардан бири Тошбулоқ 

қўши ва у билан боғлиқ инфратузилмалар (Тошбулоқ қудуғи, қўтан, 

чўпонлар уйи) билан юзма-юз бўладилар. Қўшнинг шарқий 

томонидан биотитли гранитни қазиб олиш жараёни билан 

танишадилар. Ундан ўн км шарқда жойлашган “Қизилқум чўл 

станцияси”да чўлшунос олимлар томонидан яратилган, чўл ва 

маданий ўсимликлардан иборат боғ экотуристларни ҳайратга солади. 

Улар Оёқоғитма артезиан қудуғи ва унинг кумушли ва кремнийли 

шифобахш суви асосида, 2006 йилда ишга тушурилган “Аквариус”  

минерал сув кичик корхонаси билан танишадилар ва унинг 

обиҳаётидан баҳраманд бўладилар. Бу ерда экотуристларни эрозион 

қолдиқ-тузли тепалар ҳайратга солади.  

“Қизилқум чўл станцияси”дан саккиз километрча шарқда 

эрозион қирлар бағрида жойлашган Чуруқ қишлоғи ўзига хос 

экотуристик макондир. Бу ерда қозоқ миллатига мансуб бўлган аҳоли 

яшайди. Мазкур қишлоқ (аул) пахса, чўпкори (синчли) тош харсанг 

ашёли ҳамда қора (кигизли) уйлардан иборат. Ҳар бир “қора” уй 

қозоқ миллатининг қавм-уруғлари анъаналарига мос равишда 

безатилган. Уларнинг рангбаранглиги, тикилиши ва безаклари 

кишини ҳайратга солади.  Қишлоқда қозоқ тилида ўқитиладиган 39-

ўрта таълим мактаби 1962 йилдан буён фаолият кўрсатиб. Қишлоқ 

аҳолиси ва чорва моллари (қўй, эчки, туя) учун сув манбаи, айни 

жойдаги чучук сувли булоқлардир. Сайёҳларни Чуруқ қишлоғига 

кириш олдида ёнма-ён қад кўтариб турган эрозион супасимон баланд 

(25-30 метр) тепалар ҳамда сой водийсини ўраб турган “ўркачсимон”  

сарғиш гилли қирлар эътиборсиз қолдирмайди. 

Хулоса ўрнида қайд қилиш жоизки, машҳур рус тупроқшуноси 

В.В.Докучаев (1846-1903) қайд қилганидек, инсоннинг барча ҳаётий 

юмушлари, урф-одати, кийиниши, кундалик ҳаётий муҳити, уй-жой, 

овқат ва ичимликлари, ҳатто уй ҳайвонлари ҳам айни жойнинг 

табиати, яъни зонал хусусиятлари билан чамбарчас боғлиқ. [1] 

Сайёҳлар чўл  бағрида жойлашган Қулжуқтов тизмаси ҳудуди 

мисолида, мазкур инкор қилиб бўлмайдиган ҳақиқатни жонли гувоҳи 

бўладилар ва ундан арзигули маърифий озуқа оладилар.  

Келгусида Қулжуқтов тизмаси ландшафтларининг туристик 

имкониятларидан самарали фойдаланиш учун:  

- Шофиркон – Чуруқ – Тошбулоқ асфальт йўли (120 км) ва 

унинг юқорида қайд қилинган туристик жойларга борадиган 

қисмларини замон талаблари асосида мукаммал таъмирлаш; 

- Тошбулоқ қўши, “Қизилқум чўл станцияси”, Чуруқ 

қишлоғида сайёҳларгаларга меъёрий талаблар асосида сервис 

хизматларини ташкил қилиш лозим.  

-  Бухородаги таьлим муассасаларида туризм йўналиши бўйича 

таьлим олаётган талабаларнинг ўқув амалиётини ўтказиш учун шарт-

шароитлар яратиш мақсадга мувофиқ. 

